
				Halaman ini tervalidasi



TAO TEH KING.








djadi gemper riboetin perboeatan jang dipandang „djahat". Begitoe lekas satoe moralist mengadjar manoesia boeat kenal „kasopanan", lantes moelai orang riboetin kalakoean jang dianggep „biadab". Jang paling tjilaka, dari antara sariboe orang jang gemer memaki dan menghina laen orang „Siauw-djin" belon tentoe ada satoe jang bisa poenjaken bajangan dari satoe „Koen-tjoe",
hingga itoe atoeran boeat mengasih kenal perbeda'an antara Koen-tjoe dengen Sauw-djin kasoedahannja boekan bikin di doenia ada lebih banjak Koen-tjoe, hanja kasih gegaman pada orang-orang jang berhati boeroek dan dengki aken menista „Siauw-djin" satoe pada laen, dan orang-orang jang bangga dan sombong atawa palsoe, poera-poera mendjadi „Koen tjoe" tetiron! (Ajat 2-7).

Maka itoe saorang boediman tida pernah mendesek aken bikin laen orang djadi sama seperti dirinja dalem priboedi dan kasopanan ; inilah boekan lantaran koeatir disaingin, hanja kerna mengarti pada wet natuur, dimana tida satoe poehoen nanti berkembang dan berboeah kapan belon temponja, dan kamadjoean batin manoesia nanti dateng dari dalem dirinja sendiri, tida koedoe didesek dari loear.


Djadinja saorang jang mengenal Tao, moesti mempoenjai sifat sabar dan menaoein, hingga maskipoen ia sendiri selaloe berlakoe bener, ia tida menjelah pada jang berdjalan salah ; maski ia soedah bisa memilih djalanan loeroes, ia tida membentji pada jang soeka memaen di loeroeng jang bengkok ; biar poen ia soedah dapet tjoekoep penerangan, ia tida soeka menghina dan bikin laen orang djadi silo sama kagoemilangannja.

